Врз основа на член 22, став 1, точка 5 и член 36, став 1, точка 1 од Законот за локалната самоуправа („Службен весник на РМ“ бр. 05/02), член 7 од Законот за културата (,,Службен весник на РМ“ бр. 31/98, 49/03, 82/05, 24/07, 116/10, 47/11, 51/11, 136/12, 23/13 и 187/13) и член 66 од Статутот на Општина Куманово („Службен гласник на Општина Куманово“ бр 13/03 и 13/07), Советот на Општина Куманово, на седницата одржана на 13 февруари 2014 година, донесе

ПРОГРАМА  

за културата во Општина Куманово 

за периодот 2014 – 2017 година 
ВОВЕД:


Со Законот за локалната самоуправа, утврдени се надлежностите на локалната самоуправа во областа на културата и тие се дефинирани како институционална и финансиска поддршка на културните установи и проекти, негување на фолклорот, обичаите, старите занаети и слични културни вредности, организирање на културни манифестации и поттикнување на разновидни специфични форми на творештво.


Со оваа Програма се утврдува локалниот интерес во културата, соодветен на специфичноста и развојните потреби на локалната заедница – Општина Куманово и истовремено компатибилен  со целите, стратегијата, општите и посебните приоритети, кои се однесуваат на локалната заедница.


Локалниот интерес во културата е дефиниран во членот 7 од Законот за културата , и овој се дефинира како култура што е јавен интерес од локално значење за граѓаните во единиците на локалната самоуправа, при што:

- Локалниот интерес во културата, неговиот обем и неговото остварување, се утврдуваат со општите акти на единиците на локалната самоуправа, се финансираат согласно со програмата за култура што ја донесува советот на единиците на локалната самоуправа, согласно  со закон, а се остварува согласно со Законот за културата, прописите за локалната самоуправа и за одделните дејности во културата.

-Запазувајќи ги одредбите од регулативата за локалниот интерес во културата, оваа Програма, истовремено ги инкорпорира и одделните одредби од значењето за локалниот интерес во културата од Националната стратегија за развој на културата за периодот 2013 – 2017 (,,Службен весник на РМ“, бр. 15/13).  
ОСНОВНИ НАЧЕЛА И ПРИОРИТЕТИ

1. Создавањето и развојот на потребното, современо ниво на сите подрачја на локалниот интерес во културата е основното начело на оваа Програма. Ова начело се имплементира низ другите основни начела и приоритетите, како и низ општите и посебните цели на локалниот интерес во културата на Општина Куманово.

2. Правото на култура, како дел од уставните основни слободи и права на човекот и граѓанинот e обврска да се обезбедува на секое ниво на организираноста на општеството, а во кој контекст и во рамките на единиците на локалната самоуправа. Ова начело е изворно и базира врз националните и меѓународните акти (Уставот на Р.М, Универзална декларација на ОН за човековите права).

Оваа темелна вредност на општеството ја гарантира слободата на уметничките и други видови творештво, ја гарантира заштитата и афирмацијата на културното наследство и на современото културно и уметничко  творештво во заедницата, при што се имплементира заложбата на граѓанскиот концепт на културата, во чии рамки, заради мултиетничниот карактер на општината, на припадниците на сите заедници е обврзано да се  обезбедува правото на слободно изразување на својот културен идентитет и негувањето на своето културно наследство.

Како универзално човеково право, и во Општината, согласно можностите и иницијативите од особено значење е, повеќе од  досегашниот период, да се обезбедуваат услови за намалување на социјалната дискриминација во сферата на културата, односно создавање и развој на културното творештво и културниот живот за маргинализираните социјални групи во Општината, како и на лицата со посебни потреби.

3. Во рамките на претходните две  основни начела содржани се и одделни други начела во културата, кои се заложби и на оваа Програма, како начело на слободата на уметничкото изразување, потребата од примена на начелото на хармонизација на политиките на културниот диверзитет, културната интеграција, мултикултурализам и интеркултурализам.

4. Осовременувањето на културата не е можно да се освари без зајакнување на администрацијата во културата и нејзиното управување во локалната самоуправа.

Менаџментот во културата  (управувањето на културата) ќе продонесе во изградбата на моделот на културно  живеење, планирањето на развојот во културните области, подобро остварување на културното создавање и дистрибуција на културните вредности и културната соработка, како неопходност во афирмацијата на културните вредности од општината во другите средини и обратно.

Ова начело, исто така  е значаен фактор во подоследната примена на начелата, општите и посебните цели на локалната стратегија во културата, како и на подигнувањето на вкупно ниво на организираноста и соработка на сите синтези во културниот живот.

5. Постојат уште неколку начела кои се дел на националната рамка на стратегијата во културата, а кои и на локално ниво има потреба и услови да бидат имплементирани и во Општината.Такви се:

· Независниот  културен сектор.

· Поттикнување на домашното уметничко творештво.

· Културната едукација на граѓаните во Општината и улогата на младата генерација.

· Улогата на заедниците како фактор кој влијае врз обликувањето на културниот систем во Општината.

3.  ОПШТИ И ПОСЕБНИ ЦЕЛИ ЗА РАЗВОЈ НА КУЛТУРАТА ВО ОПШТИНАТА

а) Општите цели за развој на културата, во основа претставуваат група на приоритети, кои се базираат врз видовите на основните начела во културата.



На локално ниво, позначајни општи цели, кои можат да придонесат кон развојот на културата се:

· Достапноста, која овозможува подобро остварување на културните права до сите граѓани на општината. Во имплементацијата на оваа цел, можно е да се избегнува социјализацијата на културата за да ја поистоветува  со помодарските трендови во културата, со кичот или шундот и со другите квази - културни содржини. Општината нема да го подржува овој вид на културни проекти;

· Разновидноста, низ што се изразуваат различните искуства и вредности на поединецот, на социјалните групи и на идентитетот на етничките заедници во Општината како мултиетничка, а со тоа и мултикултурна средина.

Освен тоа, разновидноста е цел со која се одбегнува стандардизирањето и упросечувањето на културните содржини, ризикот тие да наликуваат на сериски индустриски производи, односно сурогати, наспроти потребата низ нив да се изразува автентичниот интерес за вистинските вредности и препознавање, низ културата, на индивидуалниот, групниот или етничкиот идентитет;

· Отвореноста, преку која се создаваат мостови на поврзувањето и комуникација со културните средини вон општината и се избегнува ризикот културата во Општината да функционира според концептот на затворен, ретрограден систем;

· Одговорноста, е цел низ кој се остваруваат стандарди на одговореност на културната мисија на сите нејзини чинители, стандарди на примената на рационалната  употреба на средства во имплементацијата и стандарди на евалуацијата во културата;

· Флексибилност, е цел низ  која треба да се постигнува синтеза на различните ресурси со заедничка цел, а тоа подразбира меѓусебна соработка на сите членови во културниот живот ( НВО, поединци, професионални културни установи), при тоа, за ист проект, тие учествуваат со ресурси со кои располагаат, а со кои други учесници во проектот имаат недостиг;

· Децентрализацијата, на културата е  едно од основните цели на демократскиот развој на општеството, а во кој контекст нејзината основа е локалната заедница, што овозможува примена на непосреден интерес на граѓаните во Општината во сферата  на културата.При тоа, граѓаните треба да имаат рамноправна можност за учество и како творци и како конзументи.




За остварување на оваа цел, неопходно е институционално јакнење на културата во Општината, подобар менаџмент и примена на делегираните надлежности во културата од општината на определен конкретен субјект, воспоставување на поволен финансиски и материјален амбиент за одржлив развој на културата со заложба за континуирано зголемување на буџетските средства наменети за финансирање на програмските активности во културата, како и разработен концепт на културниот развој и дисперзија на културните содржини од културните центри ( деметрополизација) во Куманово  и од градот Куманово во руралните средини во Општината;

· Културата како развојна компонента, на општеството како еден од клучните столбови на општествената репродукција, а не сфатена како сфера на општествената  потрошувачка, конечно, е исто така едно од основните цели на локалната стратегија во културата.
б) Посебни цели за развој на културата во Општината се изразуваат низ конкретизирани групи на активности, за поквалитетна имплементација на начелото  и општите цели во културата во Општината.


Тие можат да се синтетизираат во следните подрачја на активности: 

· Поддршка на културните програмски проекти на професионалните установи во културата, над институционалното ниво на нивното програмско функционирање;

· Поддршка на програми и проекти, кои го негуваат фолклорот, обичаите, старите занаети и слични културни вредности во локалната заедница;

· Поддршка на културното творештво на младите, на младите таленти од Општината и културните програми и проекти наменети за младите, како и поддршка на другите социјални групи;

· Поддршка на културните програми и проекти кои ги промовираат и афирмираат средините, од културното наследство и од современото творештво на етничките заедници во Општината, како и поддршка на мултикултурните програми и проекти на културното живеење на заедниците;

· Поддршка на културните манифестации во Општината (општински, национални и меѓунационални) кои во значајна мерка ја афирмираат Општината во државата и вон неа (со оваа Програма се утврдуваат културните манифестации од посебен интерес на локалната  заедница – Општината Куманово);

· Поддршка на другите видови културни програми и проекти во Општината

    4.   ИНСТИТУЦИОНАЛНА И ФИНАНСИСКА ПОДДРШКА НА ЛОКАЛНИТЕ   УСТАНОВИ ВО КУЛТУРАТА

   Локалната самоуправа обезбедува институционална и финансиска поддршка на локалните  установи  во културата, врз основа  на општите и посебните закони (Закон за културата, Закон за установите, Закон за библиотеките и др.),  законите и подзаконските акти кои ја утврдуваат оваа поддршка (Закон за финансирање на единиците  на локалната самоуправа, Закон за буџетите, Уредбите на Владата на Р.М. за блок и наменски дотации и и др). Поддршка на локалните установи во културата се реализира врз посебните програми за овие установи и посебните буџетски ставки на локалната самоуправа.

Со оваа Програма се обезбедува поддршка на програмите и проектите на локалните и другите јавни установи од културата во Општината, кои се над  нивото на нивната институционална и финансиска поддршка, утврдено со горецитираната регулатива, а кои се во согласност со начелата, општите и посебните цели од оваа Програма.

5. СПОМЕН – ОБЕЛЕЖЈА

Во согласност  со Законот за меморијалните споменици и спомен – обележјата, поддршка и процедурите за поддршка на локалната самоуправа по однос изградбата и одржувањето  на спомен обележјата се обезбедува врз посебна Програма за одбележување на значајни настани и истакнати личности со спомен – обележја, од кои причини овој дел  на културата не е опфатен со оваа Програма. Со посебната Програма за спомен – обележјата, која  се донесува за период од пет години, се уредува изградбата и одржувањето на спомен – обележјата во Општината ( бисти, скулптури, плочи, чешми, фонтани и други уметнички и архитектонски дела и творби), кои со своите содржини и ознаки одбележуваат настани и личности од историјата и културата на граѓаните во Општината од сите етнички заедници или од народната традиција, кои се од локално значење.

6. КУЛТУРНИ МАНИФЕСТАЦИИОД ПОСЕБЕН ИНТЕРЕС НА ЛОКАЛНАТА  САМОУПРАВА - ОПШТИНА КУМАНОВО 

а) Меѓународни културни манифестации

- Меѓународна книжевна манифестација, „ Мартовски есеи“


Се одржува во  месецот март, во организација на Друштво за наука и култура „Парадигма„- Куманово.

· Меѓународен натпревар во модерен танц 


Се одржува во месецот мај, а во организација на модерно студио „ МАК“-Куманово.

· Меѓународен летен  ПОП – РОК фестивал „STREETS KUMANOVO“

Се одржува во период  јули – август, во организација на младинското здружение „Центар за меѓукултурен дијалог“ – Куманово

· Меѓународна ликовна колонија „Куманово“

Се одржува во месец август во организација на НУ –Музеј –Куманово, а од 2007 година во соорганизација на локалната самоуправа Куманово, на локалитетот Меморијален центар „АСНОМ„ во с. Пелинце.

· Меѓународна ликовна колонија „Карпино“
Се одржува во период јули – август, во организација на Здружение на граѓани Мултимедијален Центар „Карпино“ – Куманово, на локалитетот на манастирот „Карпино“.

· Меѓународен фестивал на тамбурашки оркестри

Се одржува во период на август месец, во организација на Здружение на граѓани „Кумановски тамбураши“-Куманово.

· Меѓународен театарски фестивал„Денови на комедија“
Се одржува во месец октомври, во организација на Народна техника – Куманово.

б)  Културни манифестации на градот

Културни манифестации на ниво на градот се:

· Манифестации од општо значење за сите граѓани, а се со самостоен карактер и

· Манифестации од општо значење за сите граѓани, а се во рамките на одбележувањето на државните празници, празниците на Република Македонија и други званични празници од општо значење.

б.1) Културни манифестации со самостоен карактер се:

· Манифестација Кумановски маскенбал „Батко Ѓорѓија“
· Се одржува во месец април, во организација на локалната самоуправа –Куманово, со учество на училишната младина, на Градскиот плоштад –Куманово.

· Средба на фолклорни ансамбли

Се одржува во месец јуни, во организација на културно – уметничките друштва.

· Манифестација „Кумановско културно лето“
Се одржува во период јули-август, во организација на локалната самоуправа –Куманово.

· Манифестација „Месец на книгата“

Се одржува во период од 15 – ти октомври до 15 – ти ноември, во организација на ЈОУ „Тане Георгиевски“-Куманово.
· Манифестации „Пензионерите за својот град“и Мајски ракувања

Традиционални манифестации на КУД „Ѓоко Симоновски“ од Здружението на пензионерите-Куманово. Едниот се одржува во месец мај („Мајски ракувања“, а другиот во месец ноември, ( „Пензионерите за својот град“).
б.2) Културни манифестации во рамките на одбележувањето на државните празници, празниците на Република Македонија и други званични празници од општо значење
- Културни манифестации по повод:

· 9 мај, Ден на победата врз фашизмот и Ден  на Европа

· 1 мај , Ден на трудот

· 2 август, Ден на Републиката

· 8 септември, Ден на независноста

· 5 октомври, Светски ден на учителот

· 11 октомври, Ден на народното востание

· 23 октомври, Ден на македонската револуционерна борба

· 11 ноември, Ден на ослободување на градот Куманово („Ноемвриски денови“

· Новогодишни манифестации  Се одржуваат  во пресрет на Нова година, во организација на Локалната  самоуправа-Куманово.
в.) Културни манифестации, организирани во рамките на званичните празници или од самостоен карактер, а кои имаат значење на културно – историското наследство, обичаите и културниот идентитет на етничките заедници во Општината

· Манифестацијата „Бадникови свечености“
 Се одржува  на 6-ти јануари, во организација на здружение на граѓани „Кумановски коледари“.

· Василица – Ромски бал, 14 јануари

· Манифестација „Пивтијада“
  Се одржува  на 19-ти јануари, Водици, во организација на Здружение на граѓани „Карпино“ –Куманово.

· Манифестацијата „Светосавски денови“
Се одржува на 27 јануари во чест на св.Сава, во организација на Српската заедница во Македонија.

· Манифестацијата по повод Св, Трифун,  14 февруари – закројување на лозјата.

· Манифестација „Ден на просветните работници – Албанци“
Се одржува по повод 7-ми март, Денот на просветните работници – Албанци, во организација на Здружение на граѓани – Сојуз на наставници – Албанци – Куманово.

· Карадачки поетски средби

Се одржува во месец март, во организација на Книжевниот клуб „Јехона е Карадакут“- Куманово.

· Светски ден на Ромите
Се одржува по повод 8-ми април- Светски ден на Ромите, во организација на ромските НВО.

· Ромски фолклорен фестивал „Јекипе –Единство“
Се одржува по повод 8 – ми април – Светски ден на Ромите, во организација на КУД „Рушит Шакир“.

· Манифестација „Цветници – традиционален култ кон цвеќето“
Се одржува на Цветници, во организација на Организација на жени „Кумановка“ –Куманово.

· Велигденски манифестации
· Ѓурѓовденски манифестации
· Манифестации по повод 23 мај, национален ден на Власите
· Манифестација „Ден на сесловенските просветители“
Се одржува по повод  24 – ти мај  „Св.Кирил и Методиј„ -Ден на сесловенските просветители, во организација  на Здружението на просветни работници – Куманово.

· Детски музички фестивал на албански јазик „Пеперутка“ 

Се одржува во период мај  - јуни во организација на Здружение на уметници – музичари „ХАЕМ“ –Куманово

·      Детски музички фестивал „Детелинка“ на македонски јазик, албански, српски, Се одржува во период мај – јуни, во организација на Здружение на граѓани „ЛУК“-Куманово.
· Манифестации по повод Рамазан Бајрам

· Манифестации на Големиот Ифтар

· Манифестации по повод Курбан Бајрам

· Манифестации по повод Видовден – 28 јуни

· Фестивал на трубачки оркестар од Република Македонија „Рома Труба Фест“

Се одржува во период септември – октомври, во организација на КУД „Рушит Шакир“, на Градскиот плоштад –Куманово.

· Манифестацијата „Ден на албанската азбука“ 

Се одржува по повод 22 ноември – Денот на албанската азбука, во организација на Здружението на просветните работници –Албанци –Куманово.

· Манифестацијата  по повод Денот на албанското знаме – 28 Ноември

· Манифестацијата по повод Св.Климент, 8 декември

· Манифестацијата  по повод Св. Спиридон –Ден на занаетчиите

· Светски ден на учителот

Се одржува по повод 5-ти октомври, светскиот ден на учителот, во организација на Здружението на просветните работници –Куманово.

· Манифестација „Ноемвриски денови“

Се одржува по повод 11 ноември – Денот на ослободувањето на градот Куманово, во организација на локалната самоуправа – Куманово.

· Новогодишни манифестации

Се одржуваат во пресрет на Нова година, во организација на локалната самоуправа – Куманово.

7. ДРУГИ ВИДОВИ КУЛТУРНИ ПРОГРАМИ И ПРОЕКТИ

     Поддршка на локалната самоуправа  се обезбедува, освен на културните манифестации, и на други видови на културни програми и проекти – помали или поединечни програми и проекти од културата и уметничкото творештво и културно – уметничката презентација (ликовни изложби, промоции на книги, музички концерти, драмски или друг вид на претстави и сл.програми за одбележување на значајни настани и личности од поблиската историја (НОБ) и подалечната историја на Куманово и Кумановско, како и по повод протоколарните настани во локалната самоуправа. Оваа поддршка се обезбедува врз начелата,  општите и посебните цели на оваа Програма.

8. ФИНАНСИРАЊЕ И ИМПЛЕМЕНТАЦИЈА НА ПРОГРАМАТА

a.  Финансиската поддршка на оваа Програма се обезбедува од Програмата К4 –Културни манифестации и творештво на Буџетот на Општината.

б.
 За период од нејзината имплементација, Програмата е отворена, а новите  содржини се утврдуваат со Оперативните Програми.

в.
Финансиската поддршка на културните програми и проекти од посебен интерес на локалната самоуправа се имплементира, и тоа:

- Културните манифестации ( точка 6), преку годишни програми на шестмесечно ниво, кои ги усвојува Советот на Општината;

-
Другите видови културни програми и проекти (точка 7), на годишно ниво преку отворен конкурс, организиран од Градоначалникот на Општината, а врз начелата и целите на оваа Програма.

г.
Корисниците на средствата од оваа Програма имаат обврска да поднесуваат наративен и финансиски  извештај за секоја конкретна реализирана  културна манифестација, проект или програма, утврдени со оваа и со оперативните програми, за кои се  исплатени средствата од Буџетот на Општината.

д. Се задолжува Градоначалникот на Општина Куманово и општинската администрација за реализација на Програмата.

ѓ.
Програмата влегува во сила од денот на објавувањето во „Службен гласник на Општина Куманово“, а ќе се применува од 01.01.2014 година.

Бр. 07 - 860/17




        Совет на Општина Куманово
13 февруари 2014 год.




            Претседател,
Куманово




                           Максим Димитриевски

